
સહુ સાંભળીને છાના રહ્યા, પ્રતિ ઉત્તર તેના નવ થયા;

અચરજ વાત અનેરી હોય, સ્ત્રી સામું ત્યાં સહુકો જોય. ૫૫૪

તાળી પાડી લોક જ હસ્યા, મર્મ બોલ વનિતાને વસ્યા;

કામિનીને મન ભેદ્યું કષ્ટ, પ્રત્યક્ષ દેવ દેખાડે દૃષ્ટ. ૫૫૫

મહારાજ મોટો મહીમતિ, સ્તુતિ કરવા તવ મંડી સતી;

સુધન્વા તેલ તળ્યો જ્યારે, શીતળ તેલ કર્યું ત્યારે. ૫૫૬

પંચાળીનાં પૂર્યાં ચીર, અનેક ભક્તની રાખી ધીર;

કાષ્ટ ભક્ષ સીતાએ કર્યું, શાખ દશરથ રાજાએ પૂર્યું. ૫૫૭

મહારાજ સંકટ અતિશે પડ્યું, કલંક વણ વાંકે શિર ચડ્યું;

એમ કહીને જોડ્યા હાથ, ધરતી વેહેર દેજો મુજ માત. ૫૫૮

દીધો વેહેર માતાએ માગ, સ્ત્રીએ જાવાનો જોયો લાગ;

સ્ત્રી ધરતીમાં જાય જેટલે, કૌતુક એક થયું તેટલે. ૫૫૯

થયો કડાકો મહા ઘનઘોર, અંધકાર અધિક જુગજોર;

પ્રલયકાળમાં થાય છે જેમ, આ વેળામાં થયું છે તેમ. ૫૬૦

ધરતીએ જ્યાં દીધો માગ, સાક્ષાત ત્યાં આવ્યો શેષ નાગ;

મહા જોગેશ્વર કેવું રૂપ, અમૃતકુંપ હાથે અકળ સ્વરૂપ. ૫૬૧

નારી ઉપર આણે સ્નેહ, મનુષાકાર દેવાંશી દેહ;

પ્રમદાએ જોડ્યા બેઉ પાણ, બોલ્યા જોગેશ્વર સત્ય વાણ. ૫૬૨

કહે જોગીએ સાંભળ રે સતી, જીવતો થશે નગરનો પતી;

ચંપા તળે દાટ્યો રાય જ્યાં, પડ્યો છે અસ્થિનો કકડો ત્યાં. ૫૬૩

ચંપા ઝાડ તળે તું જા, આશા તૃપ્ત કરવાને ધા;

અમરત છાંટજો જીવશે રાય, શા માટે પાતાળે જાય. ૫૬૪

નંદ નરેશ ત્યાં જીવતો થશે, સહુના મનના સંદેહ જશે;

હું શેષનાગ આવ્યો તુજ સહાય, તારો વધારવા મહિમાય. ૫૬૫

હૃદિયા માંહે રાખ ધીર, અસ્થ ઉપરે સીંચજે નીર;

તારાં દુઃખનો લહ્યો મેં ભર્મ, ઈશ્વર રાખશે સૌનો ધર્મ. ૫૬૬

આશા દીધી શ્રી શેષનાગ, નારી પામી નવલો લાગ;

પછી નાગ અલોપ જ હોય, તે તો અન્ય ન દેખે કોય. ૫૬૭

પ્રકાશ રવિતણો ત્યાં થયો, રાયના પુત્રે બોલ જ કહ્યો;

કાંરે બાઇ સતી છે તું, તે તો એકલો જાણું હું. ૫૬૮

